
Berkarar döwletiň täze eýýamynyň Galkynyşy döwrüniň “Pähim- paýhas ummany
Magtymguly Pyragy” ýylynda ýurdumyzda halk hojalygynyň ähli pudaklary boýunça uly
ösüşler gazanylýar. Olar bilen bir hatarda oba hojalygy hem uly ösüşlere eýe bolýar. Bedew
bady bilen öňe barýan ata Watanymyzda halkymyz bagtyýar durmuşyň hözirini görüp, bagtly
geljege sary ynamly gadam urýar. Hormatly Prezidentimiziň taýsyz tagallalary netijesinde
ene toprakdan alynýan hasylyň mukdary barha artýar.
Daýhanlarymyz “Pähim-paýhas ummany Magtymguly Pyragy” ýylyny zähmet üstünlikleri
bilen şöhratlandyrmak maksady bilen işleýärler. Pederlerimiziň “Daýhan mert — ýer jomart”
diýen nakylyna eýerip gelýän ussat gallaçylarymyz keremli toprakdan ýylyň-ýylyna bol hasyl
alyp gelýärler. Munuň özi Diýarymyzda azyk bolçulygynyň döredilmegine uly goşantdyr.
Yhlasly zähmetiň netijesi bolsa, halal zähmetiň hasabyna gazanylýar.
Ýurdumyzda obasenagat toplumyny işjeňleşdirmek, milli ykdysadyýetimiziň eksport
mümkinçiliklerini giňeltmek döwlet syýasatynyň ileri tutulýan ugurlarynyň biridir. Hormatly
Prezidentimiziň parasatly baştutanlygynda bu pudagyň işiniň netijeliligini ýokarlandyrmak,
dürli görnüşli önümleriň öndürilişiniň möçberlerini artdyrmak işlerinde giň gerimli
özgertmeler üstünlikli durmuşa geçirilýär. Döwlet tarapyndan döredilýän giň goldawdan,
hemmetaraplaýyn mümkinçilikden netijeli peýdalanýan gallaçylarymyz, babadaýhanlarymyz
oba hojalyk ekinleriniň bol hasylyny Watan harmanyna tabşyryp, özleriniň irginsiz yhlasy,
tagallalary bilen täze-täze zähmet ýeňişlerini gazanýarlar. Buýsanç bilen bellemeli zatlaryň
biri hem, bagtyýar ildeşlerimiziň çeken zähmetine mynasyp baha berilýär.

Agroekologlar oba hojalyk pudagynda möhüm orny eýeleýärler, sebäbi olaryň işiniň
maksady tebigaty gorap, durnukly we ekologik taýdan arassa oba hojalygy ösdürmekdir.
Olaryň işi, öndürijilikli oba hojalyk usullaryny ösdürmek, tebigy baýlyklary goramak we azyk
howpsuzlygyny üpjün etmek üçin giňden ýaýran we netijeli çözgütleri tapmakdan ybaratdyr.
Şeýlelik bilen, agroekologlar durnukly, ekologik taýdan arassa we ykdysady taýdan netijeli
oba hojalyk ulgamlarynyň döredilmeginde möhüm orun eýeleýärler, bu bolsa azyk
howpsuzlygyny üpjün etmekde we tebigy baýlyklary goramakda möhüm ädimdir.

